Byw i Dduw
Darllen: 1 Pedr 4:1-6
1 Felly, am fod y Meseia wedi dioddef yn gorfforol, byddwch chithau’n barod i wneud yr un peth. Mae’r rhai hynny sy’n barod i ddioddef yn gorfforol wedi troi cefn ar bechod. 2 Yn lle byw gweddill eich bywydau yn ceisio bodloni eich chwantau dynol, gwnewch beth mae Duw eisiau. 3 Dych chi wedi treulio digon o amser yn y gorffennol yn gwneud beth mae'r paganiaid yn mwynhau ei wneud – byw'n anfoesol yn rhywiol a gadael i’r chwantau gael penrhyddid, meddwi a gloddesta mewn partïon gwyllt, a phopeth ffiaidd arall sy’n digwydd wrth addoli eilun-dduwiau. 4 Maen nhw bellach yn meddwl ei bod yn rhyfedd iawn eich bod chi ddim yn dal i ymuno gyda nhw nac yn cael eich cario gyda’r llif i’r math yna o fywyd ofer. Felly maen nhw'n eich rhegi a'ch enllibio chi. 5 Ond bydd rhaid iddyn nhw wynebu Duw, yr un sy’n mynd i farnu pawb sy’n fyw a phawb sydd wedi marw. 6 (Dyna pam y cafodd y newyddion da ei gyhoeddi i'r rhai sydd wedi marw. Er eu bod nhw wedi eu cosbi yn y bywyd hwn ac wedi marw fel pawb arall, byddan nhw’n cael byw gyda Duw drwy’r Ysbryd!) 

Drwy gydol y llythyr yma gan Pedr dyn ni wedi ein galw i fyw bywydau glân a phur. Pam ddylen ni wneud hynny? Am bod Iesu Grist, y Meseia, wedi dioddef a marw drosom ni. Dylen ni ddilyn ei esiampl ef a bod yn fodlon dioddef a throi cefn ar bechod.
Dyn ni’n cael ein hannog gan Pedr i beidio â byw i fodloni’n hunain ond byw i wneud beth mae Duw eisiau i ni wneud. Cyn i ni ddod i gredu yn Iesu Grist a galw ein hunain yn Gristnogion roedden ni’n byw fel pawb arall, yn dilyn y llif. Ond, mae Pedr yn dweud y dylai hynny fod ar ben – yn ystod gweddill ein bywydau ddylen ni geisio plesio Duw.
Mae gan Pedr restr fer sy’n disgrifio rhai agweddau ar hen fywyd y Cristion,

‘ byw'n anfoesol yn rhywiol a gadael i’r chwantau gael penrhyddid, meddwi a gloddesta mewn partïon gwyllt, a phopeth ffiaidd arall sy’n digwydd wrth addoli eilun-dduwiau.’
Ni ddylai’r un o’r rhain fod yn rhan o fywyd Cristion – mae nhw’n perthyn i’r bywyd cyn dod i gredu. Os ydy’n bywydau ni’n newid fe gawn ein rhegi a'n enllibio . Ni fydd pobl yn deall pam dyn ni wedi newid, a pham ein bod yn gwrthod gwneud yr union bethau roedden ni’n mwynhau eu gwneud cynt. Mae’n rhaid bod yn barod i wynebu’r sialensiau yma a pheidio digalonni.
Mae Pedr yn ein hannog ni i fyw ein bywydau i blesio Duw, ac mae dweud wrth eraill am Iesu Grist a’u rhybuddio nad marwolaeth yw’r diwedd yn plesio Duw.
Ond bydd rhaid iddyn nhw wynebu Duw, yr un sy’n mynd i farnu pawb sy’n fyw a phawb sydd wedi marw.

